
        
            
                
            
        

    
	ХРИСТО БОТЕВ

	 

	ГАЙДУКУУД
 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1964 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	XРИСТО БОТЕВ

	Болгарын нэрт зохиолч, хувьсгалч ардчилсан үзэлтэн Христо Ботев 1848 оны 12-р сарын 25-нд Колофере хэмээх бяцхан хотод төржээ. Түүний эцэг Ботю Петков боловсролтой багш хүн байв. Ботю Петков тэргүүний дэвшилтэд үзэл санаатай хүн байсан учраас хүүгээ багаас нь хувьсгалч үзлээр хүмүүжүүлжээ. Ботев 1863 онд Одесса хотноо сургуульд сурч байх үедээ оросын хувьсгалч ардчилсан үзэлтнүүдтэй танилцаж улмаар Белинский, Чернышевский, Добролюбов нарын зохиолыг шамдан судалснаар тууштай хувьсгалч болж чадсан байна. Улс эх орноо чөлөөлөх талаар тавьсан зорилго, түүний гүйцэлдүүлэх арга маягийн хувьд бусдаасаа хол давж гарсан хүн байв. Ботев 60—70-аад оны үед янз бүрийн дэвшилтэд сониныг эрхлэн гаргаж хувьсгалт бүлгүүдийг толгойлж байжээ.

	Тэр үедээ шүлэг найраглал, хошин шог өгүүллэгүүдийг бичдэг байв. Ингэснээрээ нэрт зохиолч болон алдаршжээ. Ботев 1876 оны 5-р сарын 20-нд дайснуудад алуулжээ. Бид Христо Ботевын «Хажи Дмитр», «Василий Левскийг цаазалсан нь», «Гайдукууд» гэх зэрэг алдарт шүлгүүдийг нь уншигч олон та бүхэнд танилцуулах зорилгоор энэхүү түүврийг эмхэтгэн гаргав.

	 


ГАЙДУКУУД

	ЭЦЭГ ХҮҮ ХОЁР

	Эртний жанжин Чавдараар, 

	Эрэлхэг Гайдук Чавдараар, 

	Страшник Петкийн хүү

	Аймшигт дайчин Чавдараар,

	Эгшигт лимбээ хөглөөрэй. 

	Өвгөн ах минь эхлээрэй, 

	Өргөж аваад түрээдэхье. 

	Гайдук залуу эрсийн 

	Галтай дуу нь цуурайтаг! 

	Өлзий хутаг бүрдсэн 

	Өршөөлт Болгар эх минь 

	Өнгийн цэцэг дэлгэрсэн 

	Өргөн эх нутаг минь 

	Элэнц хуланц үеэсээ 

	Эдүгээ цагийг хүртэл 

	Ямар хүү төрүүлж 

	Яаж өсгөн бойжуулсныг 

	Алтан тариа ургуулагчид 

	Аглаг уулын залуучууд 

	Үе тэнгийн багачууд 

	Охид хөвгүүд сонсоцгоог! 

	Дурлал, хайрын дуу ч

	Дургүй хүргэчихлээ, миний

	Тувт л уйтгар, гуниг

	Дур гутам амьдралаа 

	Дуулж гиншиж суухын

	Дур хүсэл ч алга

	Зовлон надад байгаа ч гэсэн 

	Зовох юмгүй дуулаарай! 

	Зоригтой юм шүү зүрх минь, 

	Золбоотой юм даг хоолой минь, 

	Одоо дуулсан дууг минь 

	Олноор сонсох нь үгүй ч бол. 

	Ой тайгаар дэгдэнэ.

	Хөвч хангай донсолтол, 

	Хөндий талаар ниснэ.

	Гашуун зүрхний гуниг минь 

	Гарч төдийд тонилно

	Боолчлолд зовсон түмнийг би 

	«Болж» гэж тавлах гэж үү? 

	Галтай залуу гайдукууд 

	Гашуун зовлонг тэсвэрлэх ч үгүй. 

	Хэлсээр ирсэн үгээ 

	Хэлж дахин давтъя.

	Сайныг сайнаар ачилж 

	Мууг мэсээр няцаавал 

	Эрхийнхээ төлөө байлдаж,

	Эрхэм нэрээ сахивал, 

	Жаргал түүнд байдаг гэж 

	Жавхаат дуугаа дуулъя.

	 

	I

	Яруу алдарт Чавдарыг 

	Ямар нь эс сонслоо.

	Яасныг нь эс мэдлээ.

	Хэзээний ядуу гуйлгачин

	Хэц уулын хоньчин

	Хэн нь эс сонслоо.

	Эрэлхэг баатар Чавдарыг 

	Эр цэргийн нь зоригийг 

	Хэн нь эс сонслоо. 

	Хорвоод Чавдар цэргээ 

	Хорин жил жолоодлоо.

	Урвагч, Турк хоёрын 

	Ухааныг гартал айлгалаа.

	Зоригт баатрын жигүүр дор 

	Зовсон түмэн хоргодлоо. 

	Странж уулын модонд ч

	Ирин пирины нугад ч

	Алдарт баатар Чавдарыг 

	Аялан дуулсаар ирлээ. 

	Хан хот Константинополь

	Хар, Эгийн тэнгис 

	Румын нутгийн талд ч, 

	Өргөн Дунайн хөндийд ч, 

	Үгээгүй ядуус бүгдээрээ 

	Сайн эр Чавдарыг 

	Сайхан дуулал болголоо.

	Элгэн халуун нутагтаа 

	Эртэй баатар жанжин юм! 

	Эцэг эх хоёртоо 

	Эрдэнэ болсон Чавдар юм

	Төвшин шударга нөхдөдөө 

	Түшиг болсон Чавдар юм, 

	Хар нялх байхдаа 

	Эхээ орхисон Чавдар юм

	Хариугүй тэнэг насандаа 

	Эцгээс салсан Чавдар юм. 

	Хань нөхөд гэхэд 

	Халамжит есөн хүнтэй

	Элгэн садан гэхэд

	Эргүү тэнэг авгатай

	Гарсаар гарлаа мэдээгүй

	Төрсөөр төрлөө таниагүй

	Дээшээ харах ахгүй

	Доошоо ивээх дүүгүй

	Орчлон дэлхийд ганцаархнаа 

	Онцгой төрсөн Чавдар юм.

	Авгын малчин болсон юм.

	Харь хүний талх идэж

	Хашаа сахихаар очсон гэнэ. 

	Үнэндээ тэнд Чавдар маань 

	Үдийн урьд л байсан гэнэ.

	Явж тэндээс ирэхдээ

	Яриа ихтэй ирсэн гэнэ.

	Эхүүн няцуун үгээр

	Эхдээ бэлэг барьсан гэнэ. 

	«Арьст хонь хариулгаж

	Амьтны доог болгож

	Хүний тосгонд зарцлуулахаар

	Хүүгээ юунд худалдав.

	Старо Планин ууланд

	Асар хүчин төгссөн

	Гурван мужийн хязгаарыг

	Гуд шувт айлгасан

	Захирах цэрэг олонтой

	Жанжин баатар эцэгтэй

	Тэгсэн мөртөө энэ маань

	Тэнэг дээрэмч авгындаа

	Хүн биш зулбадсыг нь

	Хөдөлгөж суухаар иржээ гэж 

	Нуух хаах юмгүй

	Нүүрэн дээр минь шоглож байна.

	Хөх чонын бэлтрэг

	Хүн болохоос өнгөрлөө 

	Харанхуй гянданд ялзрааж 

	Хар-баярын шонд

	Хатгаж шорлох юм сан гэж

	Хар санаат авга минь 

	Харааж зүхэхээс цаашгүй нь 

	Энэ муухай авга маань 

	Этгээд хортой хүн юм 

	Тэнэг золбинг сахиж 

	Тэднийд яасан ч суухгүй 

	Арьс болсон ямаануудыг нь 

	Арчилж яасан ч маллахгүй. 

	Халтар нохой идэг 

	Хар хэрээ тоншиг 

	Старо Планин ууланд 

	Ааваа эрж очно би 

	Ямар үйлэнд сургаж 

	Яахаа тэр минь мэдэг» 

	Хайрт эхийн нь зүрхийг 

	Хар чулуу дарав.

	Том хар нүд рүү нь 

	Тун ч уйтай харав. 

	Бараан үсийг нь илэв. 

	Бачимдаж ихээр уйлав. 

	Эмээж айсан Чавдар 

	Эхийн царайг адуулав.

	«Ай яав, ээж минь 

	Ааваа би алдав уу? 

	Араатан дайсан этгээд 

	Алж барьж хорлов уу? 

	Харахаас чи минь бэлэвсэн 

	Хайлж гаслаад хоцров уу?» 

	Хайрт ээж нь төдийд 

	Хар нүдтээ тэврэв

	Хайлж гаслан үнсэв.

	«Эрх хонгор чамайгаа 

	Энхрийлж хайрлаад уйлав би 

	Өрцнөөс тасарсан ганц минь 

	Үзэсгэлэнт бяцхан хонгор минь 

	Хайрлаад хайрлаад ханашгүй

	Халуун хонгор үр минь 

	Угаас Гайдук эцэгтээ 

	Ууланд явъя гэхэд чинь 

	Золгүй төрсөн хувь чинь 

	Зовлонд намайг унагаав

	Өнгөрөгч шөнө эцэг чинь 

	Өөрөө ирээд явсан шүү.

	Чамайгаа гэж асууж байна. 

	Чангаар намайг зэмлэж байна. 

	Эцэгт нь биш авгад нь 

	Илгээлээ гэж уурлаж байна. 

	Үр нь болсон чамайгаа 

	Өөртэйгөө бишид нь гуньж байна. 

	Этгээд харьд явна чи 

	Эрдэмтэй болж ирнэ чи 

	Үгүй болбол Гайдуктай 

	Өндөр ууланд мацна чи 

	Гайдукийн болзоот газар 

	Гарагийн нэгэнд авчир гэж 

	Гарцаагүй захиад явсан 

	Эрх бяцхан хонгор минь 

	Эцэгтээ очиж шийдлээ. 

	Ариухан Чавдар үр минь 

	Аавдаа маргааш очно чи 

	Төрсөн эхдээ хайртай бол 

	Тангараг өргөөд яваарай! 

	Энгүй холын нутагт 

	Эрдмийг хичээн суралцаад

	Ачлалт ээжийнхээ мэндийг 

	Алсаас мэдэж байя.

	Баг цэргийнхээ тоонд 

	Багтааж битгий аваач гэж 

	Ойворгон зантай эцгээсээ 

	Уйлан хайлан гуйгаарай» 

	Энгүй баяртай Чавдар 

	Эцэгтээ маргааш очих гэнэ, 

	Аавын болзоот газар 

	Аймшигт Гайдукийг үзэх гэнэ. 

	Тэнэг хонгор үрээ 

	Тэвэрч эх нь үнсэв.

	Тэвэрч түүнийг үнсээд, 

	Тэсэж чадалгүй уйлав.


ХАЖИ ДМИТР

	Тэр маань амьд,

	бас л амьд,

	Тэнхэл чадлынхаа ид дунд

	цусаа асгаруулан,

	Тэнд Балканд

	зоригт залуу

	Тэрийж хэвтэнэ, 

	энэлэн шанална.

	Барьсан сэлмийнхээ хугархайг тэр,

	баруун тийш нь хаяжээ.

	Бүдүүн баз буугаа бас,

	зүүн тийш нь шиджээ.

	Хар цустай будан

	нүдэн дотор нь эргэлдэнэ.

	Хатсан хуурай уруул нь

	хорвоог жигшин өмөлзөнө. 

	Бараан тэнгэрийн сүвээ рүү

	барайсан наран авирна.

	Баатар эрийн дүрээр

	шархтай залуу хэвтэнэ.

	Тариа хураалтын талд

	танил дуу цуурайтна!

	Тамлах шархны нь нүхнээс

	улаан цус шүүрнэ.

	Тариа хураалтын ид дунд...

	тамлагдал, боолчлолынхоо дууг

	Та нар, шивэгчид дуулцгаа!

	тарчилж зовсон нутгийн минь тагт 

	Алтан наран мандаа!

	талийгаач болсон залуугийн

	Ариун шарил гандаг!

	тайтгарч үз зүрх минь чи л!

	Эрх чөлөөг хамгаалж

	догшин тулаанд унагчид

	Энэ дэлхийд үхэхгүй,

	тэнгэр газраас эхлүүлээд

	Ан амьтан, байгаль бодис

	түүнийг дурсан уйлж байна.

	Хүмүүс түүнийг хайрлаж

	дуу зохион дуулж байна...

	Өдрийн цагаар охин бүргэд 

	далавчаа дэлгэн халина ч 

	Өлөн чоно шөнө болохоор

	шархыг нь долоон тэнхрүүлнэ ч, 

	Сая бас эр зоригтны

	Сайн нөхөр шонхор шувуу

	Садан барилдсан ахаа гэж түүнийг,

	санан дурсаж хагшиж байна ч

	Тэргэл сарны саруул гэгээнд 

	үдшийн цагаар 

	Тэнгэрийн хүнхэрт

	одон мичид түгнэ чиг.

	Өтгөн харанхуй царсан ойд 

	шөнийн салхи шивгэнэж

	Өндөр Балкан цөмөөрөө

	Гайдукийн дуунд цуурайтна ч.

	Цайвар цагаан хувцастай

	лусын охид ч босно. 

	Шөнийн бүргийн дундаас 

	гуа царай нь ялгарна.

	Зөөлөн ногоо гишгэлсээр

	зоримог түүнд ойртоно

	Амь алдсан залууг маань

	тойрч суугаад дуулна.

	Нэг нь түүний шархыг

	эмийн өвсөөр эмчилнэ, 

	Нөгөө нь булгийн усаар

	энэрч:түүнийг шавшина.

	Төрсөн эгчийн мишээлээр 

	зоригт залууг шагнаж 

	Уруул дээр нь нэг нь

	эвлэг зөөлөн үнсэнэ.

	Кражатын байгаа газрыг 

	эгч минь наддаа хэлнэ үү, 

	Хайрт охин дүү минь

	миний цэргийг олно уу, 

	Үхсэн бие минь ч яах вэ,

	үлдэж эндээ хөшилдөг! 

	Өшөөг минь авах болтугай

	тэдний минь сүнснүүд!

	Зөөлөн гараар тэвэрч

	хүсэн хайрлан үнсэцгээв. 

	жигүүр хөнгөн далавчаа

	дэлгэн дуулан нисэлцэв.

	Үүлэнд хүртэл нисэхдээ

	үргэлж дуулан явна. 

	Үүр цайж гэгээртэл

	Кражатын сүнсийг эрцгээнэ.

	Энэ шөнө өнгөрөхөд

	цус нь бас л садарсаар...

	Эрэлхэг залуу баатар маань,

	Балкан нутагтаа хэвтсээр 

	Чоно түүнд ойртож

	шархыг нь гиншин долоосоор,

	Чанх дээрээс наран

	өршөөлгүй төөнөсөөр.


ВАСИЛИЙ ЛЕВСКИЙГ ЦААЗАЛСАН НЬ

	Хар хэрээ чи, жигшүүрт муухай амьтан!

	Харваас чи хэний хүүрэн дээр муу ёрлон гуаглана вэ? 

	Хайрт нутаг, эх болсон эх орон минь чи,

	Харин тэгтэл юундаа улиглан, уйлагнана вэ?

	Хангинах дуу чинь, хайрт өлгий нутаг минь 

	Хатангир цөлд арчаагүй гинших мэт,

	Хар шивэгчин хувь заяандаа гуниглаж чи, 

	Хайлан уйлж буй учрыг чинь би мэднэ.

	Эх нутаг минь, Болгар минь, Софигийн чинь 

	Энтэйхэн, хүний хүүр олсны үзүүрт дүүжлэгджээ... 

	Эх нутаг минь, чи одоо л эмгэнэн уйл!

	Энхрий үр чинь энд, хортонд цаазлагджээ.

	Хүүрийн хэрээ хилэгнэн догшрон гуаглаж,

	Хөх чононууд, хөдөө талд улилдана.

	Хүүхдүүд гиншин, эхчүүд уйлалдаж

	Хүүхдийн ёолоон эхчүүдийн нулимс

	Хөгшид чин сэтгэлээсээ бурхандаа мөргөнө.

	Хөхөө өвөл хилэнт дуугаа дуулж,

	Хөндийн салхи цасан шуургаар элдэж, 

	Хүйтэн жавар найдваргүй нулимс

	Хөөрхий зүрхийг чинь уйтгар гуниг ороож байна!

	 


ТЭМЦЭЛ

	Сэргэлэн нас дарлагдал, эмгэнэлд өнгөрч, 

	Сэтгэл түгшсээр цус минь гашлах нь, 

	Харгуй замд сайн муу алин нь тохиолдохыг 

	Хариулахын ч аргагүй орчин маань бүрэнхий.

	Дурсах бүр хилэнт явдал сэтгэл санаанд 

	Тувтан санагдаж хэзээ ч үл буурна.

	Дугжрах нойрноос хүмүүс сэрж, ухаарахад

	Тус болох итгэл найдвар, цээжин дотор

	Дуслын төдий ч алга.

	Ухаантай ухаантай гэдэг нь ухаангүй

	Усан тэнэгийг магтахыг яана, учир зүггүй 

	Хөлжих гэж тэр хэчнээн толгой залгисныг нь 

	Хөөрхий ядуусыг хэчнээн тэр мөлжсөнийг нь 

	Андгай, залбирал, худал гүтгэл аль алинаар нь 

	Асарт сүмд нь бурхан багшаа малласныг нь 

	Асуух ч биш ямар «Зөвхөн л тэр баян юм чинь!» 

	За тэр дээ, бүгдийг тамлагч зандалчин байсан ч тэр 

	Засаг төр, сүм хийд нь өөгшүүлдэг юм чинь, 

	Бүх сонины дүүрчихсэн юмстай нийлж, 

	Бүдүүлэг багш нь бөгтөлзөн байж номлохдоо, 

	Бурхны өмнө бөмбөлзөн чичирч зогсох нь

	Буян номын эх үүсвэр гэж донгоссон... 

	Аанай ингэж л хонины арьс нөмөрчхөөд 

	Архирч байсан л даа, чонон сүргүүд

	Ариун номын үндэс нь энэ дээ! Яриад ч яах вэ!

	Өрнөн бадрагч хүний ухааныг дахин тэд,

	Үеийн үед гав дөнгөнд хатаах гэж!

	Зайлж хэдийн шамбаланд далд орсон,

	Завхай, зандалч, хаан Соломон 

	Санваартны дунд мөр зэрэгцэн суухдаа 

	Цадиггүй номлолоо бүтээж байжээ тэнд, 

	Хамаг ертөнц одоо ч гэсэн, гиншиж 

	«Хаадыг хүндэлж, бурхнаас сүрд» гэх нь! 

	Хар яршиг! Хэчнээн ч олон жил 

	Ухаан санаа, чин сэтгэл маань энэ тээнэглэлтэй 

	Уйтгар, гамшгийн дунд тэмцэлдсээр явж мөхөв дөө...

	Тэмцээд тэмцээд тэд яах ч юм бил ээ?

	Тэртэй, тэргүй ертөнц гэдэг чинь

	Дарамт хүнд буулгадаа дасдаг юм чинь,

	Дарлал, гүтгэл, худал гүжирт тэсдэг юм чинь, 

	Хүйтэн төмөр саврыг нь сөгдөн үнсэж, 

	Хөнөөлт бузар үгэнд нь ордог юм чинь.

	Ховдог араатан арьсыг чинь хуулж л байг,

	Хорт могой цусыг чинь сорж л байг,

	Зандалчны ташуур дор бурхандаа л ганц найдаж 

	Залбирч бай, дуу битгий гар!

	«Би хилэнцэт амьтан, ай бурхан минь

	Битгий л хилэгнэ, өршөө!» гэж хэл!

	Бурхан хэнд илүү хайртай бол тэрийгээ 

	Бусдаас илүү гэсгээн цээрлүүлэг!

	Хорвоо гэдэг ч ийм л байх юм,

	Хүн төрөлт чиний толгой дээр

	Хүнд хүчир, худал гүжир хоёр хутгалдан 

	Хүчирхийлж байна, өдөр шөнөгүй,

	Үеийн үед, үрээс үрд

	Цутгах нулимс, бузар хэрэг, завхайрлын 

	Цуст нүгэлт энэ нэгэн ертөнцөд, 

	Эмгэнэл, хилэгнэл хэмжээ хэтэрсэн 

	Энэ хорвоод тэмцэл буцаллаа!

	Тууштай ариун тэмцлийн ариун төгсгөл нь ойртлоо. 

	Тугалга, талхны нэгийг нь гэж бид хашхирна.

	 


МИНИЙ ЗАЛБИРАЛ

	«Манай бурхан өршөөдөг»

	 

	Ай бурхан минь, үнэний бурхан минь,

	Тэнгэрт байдаг тэр бурхан ч биш чи, 

	Яруу найрагчийн зүрхэнд оршдог.

	Ялгуусан үнэний бурхан бол чи.

	 

	Нуруу нь бөгтийсөн хар лам

	Нүүрлэн мөргөгч бурхан нь чи биш

	Үнэн алдартын үхэр малууд

	Хүж өргөгч хөрөг нь ч бас биш

	 

	Эдүгээ хүртэл газар дэлхий дээр

	Эрхгүй боолчлолын дунд барьж байх гэж

	Эр эм хоёрыг шавраар хийж хаясан

	Эрхэмсэг чадалт бурхан ч чи биш

	 

	Хамаг олон ах дүү ядууст минь,

	Харанхуй зовлон хүртээсэн мөртөө

	Хаад ноёд лам нар болоод ирэхэд нь

	Халдашгүй засаг шагнагч бурхан нь ч чи биш

	 

	Бодлоготой хүлцэнгүй амьдран сууж чадвал,

	Булшинд ортлоо өр төлөөсийг нь амсаж

	Бузгай хоолтойгоо аж төрж чадна гэж

	Бурангуй нүцгэн үгээр тарнидагч бурхан нь ч биш!

	 

	Сүрэг болсон овилгогүй худалч нарын

	Сүр бадруулагч хорт зандалчийн бурхан нь ч биш 

	Ард түмнийг тарчилган зовоогч

	Арчаагүй донгосогч нарын сүлд бологч бурхан нь ч биш 

	 

	Доромжлогдон боолчлогдогчийг бат хамгаалагч 

	Догдлуулагч оюуны минь тунгалаг бурхан чи 

	Гаслан зовлонд эрсдэгчдийг чи удалгүй 

	Галтай эрихний их баярт дуудна чиг!

	 

	Ай бурхан минь, чи бидний хэнд маань ч 

	Ард түмний араатан бологчдын эсрэг 

	Аль чадахаараа тэмцэн тулалдагч байхын тулд 

	Ариун эрхэд дурлах халуун дурлал өгөөч.

	 

	Энэ боолчууд маань хүчлэн босохын цагт 

	Эгнэж тэдэнтэйгээ мөр зэрэгцэн явж

	Эрчит тулалдаанд амиа өгөх 

	Эрхэм зоригийг минь гагнан бэхжүүлээч!

	 

	Халуун зүрхийг минь харийн нутагт 

	Харсаар байтал битгий гутаачхаач, 

	Цуурай чанга миний дуу хоолойг 

	Хуурай цөл мэт битгий хатаачхаач!..


ЭХ ОРОНЧ

	Шинжлэх ухааны эрх чөлөөний төлөө

	Сэтгэлээ эх оронч маань өгөх л юм. 

	Тэгэхдээ өөрийнхөө сүлдийг ч биш 

	Тэмцэгч олныхоо сүлдийг л өгчихнө.

	 

	Үүгээр сайн үйл бүтээх л юм гэнэ. 

	Үлэмж ашгийг олдог юм чинь

	Хүн болсон хойно яая гэх вэ? 

	Сүр сүлдээ худалдчих л юм чинь

	 

	Ариун христос шашинтан гэсэн нь 

	Арилжаа наймаанд үнэнчийг нь яана. 

	Тэгээд сүмдээ явж очдог л юм даа. 

	Тэр нь ч бас арилжааны газар даа.

	 

	Үүгээр сайн үйл бүтээх юм гэнэ, 

	Үлэмж ашгийг олдог юм чинь.

	Аргагүй л хүн юм яая гэх вэ? 

	Авгайгаа ч барьцаанд өгчих юм чинь.

	 

	Болохтой сайхан санаатай хүн дээ. 

	Боол ядуусыг энэрдэг л юм даа.

	Гэсэн ч өөрийгөө тэжээдэггүй л юм даа 

	Гэмгүй биднийг залгидгийг нь яана даа.

	 

	Үүгээр сайн үйл бүтээж

	Үлэмж ашгийг олдог л гээч.

	Үнэндээ тэгэхэд хүн л юм байх? 

	Өөрийгөө ч идчих ховдог эр гээч!


ЭЭЖДЭЭ

	Нулимж жигшсэн юмтайгаа газар бүр тохиолдож 

	Нуугдаж зайлахын аргагүй зовлон амсан тэнэхийг минь 

	Гурван жил өнгөртөл сэтгэл өвдөн харж

	Гутран дуулан суудаг нь ижий минь биш хэн юм бэ?

	 

	Эцгийн хураасан буяныг үрж уусан биш, би 

	Эхийн зүрхийг шархалтал гомдоож хэлсэн биш, би!

	Яагаад залуу нас минь цаг бусаар ингэж

	Ядраагч догшин харанхуйд үхэм хатаж шаналаав?

	 

	Үе настан дундаасаа дэлгэр тавиун сэтгэлээр, 

	Үнэнээс сайхан инээж би ганцаар чадахгүй нь ээ. 

	Хайран залуу насыг минь цан хяруу дарлаа 

	Харин тэд минь ч мэддэггүй, ингээд би ялзарлаа.

	 

	Одоо надаас асуувал дурлан санах итгэлээ, 

	Онцолж бодсон мөрөөдөл, зовлон зүдүүр болгоно оо 

	Эндээ гэж хуваах тийм нөхөд байхгүй

	Эвий хонгор тэд минь мэдэхгүй байх нь ч аргагүй

	 

	Энэ төрсөн биеийн минь санах сарвайх түшиг 

	Итгэх ганц найдвар минь ижий чамдаа байдаг ч бол 

	Түрүүчийн адил тэгж чамайгаа ч хайрлах чадалгүй 

	Нүүрс болон шатаж миний сэтгэл унтарч байна.

	 

	Учирч төрсөн чамтайгаа аз жаргал үзнэ гэж 

	Угаас олон сайхан юм хүссээр явсан бие минь 

	Ямар ч харгуй зохиосон туулна гэж зориглосон 

	Тэр бодол бүгдийгээ авсан дотор булшиллаа.

	 

	Төө зайгүй чамайгаа үнсэн тэврэн ойчих 

	Төрөлхийн минь залбирал цор ганцаар үлдлээ.

	Зөндөө энэ өвчлөл эцэж цуцсан бүгдийгээ 

	Зүрх минь ээждээ мэгшиж уйлан тоочуужин!

	 

	Охин дүү нар ба төрсөн эцгийн цээжийг ч 

	Харааж муулах юмгүйгээр тэвэрч одоо чадна, би! 

	Үүрд ингээд шөрмөс минь нам тайван царцаж 

	Өнөө авс, шорон руу орж би очуужин!

	 


ГУНИГТ ЯРИА

	Ядуу боолын өлгийд хэн чамайг өлгийдөв?

	Ядарсан түмэн ард минь үгийн хугасыг ч хэлээч! 

	Сэтгэл ханасан хорслоор христос бурхны биед 

	Сэлмээ шааж оруулсан тэр муусайн амьтад уу?

	«Тэсэн хүлцэхийн эрхэнд сүнсээ авар» гэдэг 

	Тэнэг муусайн ганц үг мэдэхчээн болдог амьтад уу?

	 

	Өөр бусад алин ч бол, өөрийг нь төлөөлсөн амьтад ч бол 

	Лойло гуайн хөвгүүд, Иудэйн ах дүү алин ч бол 

	Хүрээд ирдэг талхидал, хөсрийн хар гачаалын 

	Урьдаар ирдэг элч нь урвагч бузар дайсан юм! 

	Төрсөн эцгээ алж, төрөл саднаа худалдаж, 

	Шинээр солио халдсан шинэ маягийн дээрэмч юм!

	 

	Тэр болохыг нь надад ард түмэн ч хэлэхгүй, 

	Ариун эрх ч дуугүй байна! гэсэн ч цагаас цагт

	Гинж нь битүү бөглүүгээр, айдас хүрмээр хангинаж байна.

	Харахаас нүд нь онийлдон сохор тоглоом наадагч 

	Хантааз нөмрөг болцгоосон айхавтар тэр амьтдад, 

	Адгуус мал шиг сүрэгт, ард түмэн бөхийн байна.

	 

	Ард түмэн бөхийсөн махбод бие нь урссаар 

	Хүйтэн хар чулуун дээр цуст хөлс дусалсаар

	Бүх бие нь алдаж загалмайд хадаастай

	Зэв болсон хадаас нь ардын ясыг идэж байна. 

	Ард түмний зүрхэнд хорт могой шигдээстэй

	Түүний маань цусыг зочныхтой маань сорж байна.

	 

	Сайн ч тэсдэг боол юм, бид ч гэсэн жилээр

	Цаг үеийг хэмжиж, ичгүүргүй дугуйнууд 

	Хэцүү буулгын дор хэчнээн удаан гиншиж байна. 

	Ард түмний шархнаас цус садран олгойдсоор

	Эрх чөлөө ирэх цаг нь болно гэлцсээр

	Энэ хор ялзрахыг итгэж бүгдээр хүлээсээр


МИНИЙ АНХНЫ ДУРЛАЛ

	Янагийн дууг надад битгий дуул

	Ялгуун зүрхэнд минь хор битгий цутга 

	Эргэж залуугаа залуу би санахгүй 

	Энэ дуртгалыг ч сэргээхийг хүсэхгүй

	Өөрийн чинь өмнө хаячихсан 

	Өнгөрсөн юмаа үзэн ядна би

	 

	Хайртынхаа харц, ганц үгийн төлөө

	Хамгаа чирсэн боол байсныг минь 

	Юмаа, бодлоо буртаг дотор булагч 

	Ертөнцийг жигшсэн тэнэг байсныг минь 

	Ганц мишээхийг чинь хэчнээн хүсэж 

	Гаслан гуйсан бүгдийг минь мартаарай!

	 

	Тэгээд ч цээжийг минь дурлал халаахгүй 

	Тэнэглэж байсныг минь бүрмөсөн мартаарай! 

	Гүн итгээрэй сэргэж чадахгүй чи

	Гүнзгийн гаслан түүнийг минь захирч байна. 

	Хорслоор ороогдож догширсон зүрхийг минь 

	Хар шарх хучин бүрхэж байна.

	 

	Хөгжин гайхам дуугаа зогсоож 

	Хөвчийн модны дуулахыг чагнаарай!

	Хөвчин ядуусын минь уйлахыг сонсоорой!

	 

	Чанга дуулдагч энэ дуугаар догдолж

	Цус бялдсан өөрийнхөө нутаг руу

	Шархадсан зүрх минь тэр аяараа тэмүүлж байна.

	 

	Уламжлалт хуучны маань домог яриагаар

	Олон үг нь зохиогдон гарч байгаа

	Одоогийн шинэ гаслангийн тухай дуугаар 

	Ой царс маань яаж шуугих,

	Онцын догшин аадрыг сонсоорой!

	Ундаан хор шиг дурлалын үгийг орхиорой!

	 

	Ах дүү нар маань ах дүүтэйгээ байлдаж 

	Ариун залуу нас хүчээ үхүүлж байна.

	Гиюүрсэн бэлэвснүүдийн маань цурхирсан уйлааг 

	Гэргүй хүүхдийн маань шаналсан зүдрээг 

	Охин минь чи дуундаа оруулж

	Уйдан гуньж наддаа дуулаарай!

	 

	Дуул, эсвэл огт дуугүй бай.

	Догдолсон зүрх минь чичрэн салганалаа 

	Авсан дээрх үхлийн урьдах дуу

	Аймшигт хорсолт хашхираануудаас болж

	Алтан дэлхийг чи харах шиг болж 

	Аргагүй зүрх минь нисэх шахаж байна.

	 

	Тээр тэнд шуурга мөчрүүдийг хугачин

	Сэлмэн титэм тэднийг маань ороож байна.

	Үрлэн тугалганы дуу сонсон

	Өндөр гангууд амаа ангайлдан 

	Янагийн инээмсэглэлээр үхэл ирж байна. 

	Яруу нам гүм маань булш болж байна.

	 

	Янаг дурлал ч дуугаа хураагч 

	Ялгуусан тулааны цуст мэндийг 

	Хүн бидний гаслангийн дуугаар 

	Хөгжиж хэн чинь дуулж чадна вэ. 

	Үүрд би дурлалаа гэж 

	Өөрөө би ч хамт дуулна.


ДАйЧИН НӨХӨРЛӨЛ

	Ижилдэн нөхөрлөж нэгийг сэтгэсээр 

	Элэгний бодлоор ах дүү болов бид 

	Энэ дэлхийд буруугаа хүлээмээр 

	Эндэгдэл бидэнд байхгүй юм чинь! 

	Сайн муу юу хийснийг минь 

	Цаашдын ирээдүй ялган салгана 

	Чангаар гараа барилцъя урагшаа 

	Цаадах зам маань ч хүнд л юм даг 

	Харийн газар гачигдан зүдэж 

	Хямдгүй бэрхийг амсан үзэхдээ 

	Одоо хүртэл ч хуваасаар ирсэн 

	Учрах зовлонгоо ч хойшид хуваана. 

	Хөндлөнгөөс тэнэгүүд инээн харах 

	Хүмүүсийн зэмлэлийг ч яг хуваана 

	Ямар ч зовлонг туулан давж 

	Ядарч ёололгүй бүгдийг тэснэ. 

	Шуналын өмнө хүзүүгээ нугалалгүй 

	Шууд амрахын онхигүйг жигшиж 

	Гаслант манай хоёр аялгуу руу 

	Гаргаж юүлье, зүрхээ цөмийг 

	Эцсийн бодлыг ч нэр төртэй хувааж 

	Эн зэрэгцэж урагшаа алхалъя 

	За дүү минь, үхэлд хамт шүү 

	Захиаст үгээ тууштай биелүүлье.

	 


ЦАЙНЫ ГУАНЗАНД

	Архи найр дээр мунхаг юмнууд

	Алдар гутамшгийг хутгаж холихыг нь

	Хөлчүү нүдээрээ үзэхгүйн тулд

	Хүнд ч гэсэн хундагыг минь өгөгтүн!

	 

	Тэмцлийн зоригийг наддаа гэрээсэлсэн

	Тэд чөлөөт сэтгэлтэн бүгдээ

	Өлсгөлөн гаслан гунигийн орон

	Үзэсгэлэнт нутагтайгаа мартахын минь төлөө

	 

	Түмэн ардын минь сүүлчийн нь зүсмийг

	Түрэмгий хүчээр булаан авдгийг нь

	Энэлэл зүдүүрээр бууралтаж байгаа ижийгээ

	Эцгийнхээ булштай мартахын минь төлөө

	 

	Залбиралд дуудагч ламаас нь эхлээд

	Залхай хулгайч ховдог панзач

	Засаршгүй хорт чорвяжи хүртэл

	Замгүй догшноор хаа бүхэн тонож байна.

	 

	Ялгах юмгүй дээрэмдэн тоноцгоо

	Яргачин хорыг чинь хэн ч зогсоохгүй

	Хөндөлсөж мөддөө бид босохгүй

	Хөлчүүгийн хундаганууд ч гар дээр минь өргөөстэй!

	 

	Халуутай дууны аялгуунд ууцгааж

	Хар зандалчийг шүд зуун занацгаая!

	Байнга царцанги гуанз маань ч уйтан 

	«Балкан уу» гэж бүгдээр хашхиръя

	 

	Өрсөж хашхирсан ч эрүүл болмогц 

	Өчигдрийнхөө тангаргийг оргүй мартаад 

	Ард түмнийхээ аймшигт хохирлыг 

	Авлигачийн өмнө ч дурсахгүй байцгаая!

	 

	Хавчигдан дарлуулсан төрөлх нутгийг минь 

	Хар зандалч бузарлан баллах юм.

	Албат нь болсон боол олны минь 

	Арьсыг нь хуучин зодож цавчих юм.

	 

	Омог минь зүрхэндээ унтрахын тулд 

	Уйтгарыг минь хорт хий дарахын тулд

	Гар минь хатуугаа мартахын тулд 

	Гаргуундаа гарч хундагыг чинь уучихъя!

	 

	Эх оронч та нарын ашгийн төлөө.

	Эрч зоригоо би уучихъя!

	Ингээд өнөөдөр юм бүхнээс хагацъя! 

	Эрхмүүд та нар чинь ёроолгүй балмадууд.


БЯДАН ЯВАГЧ

	Тэсвэргүй баярлан алхал жуулч минь

	Төрсөн гэр чинь ойрхон, энд байна. 

	Бүжиг харж, дуу сонссон ч

	Бүжигчид чамайг хүрээлэн авах байна.

	 

	Хүүхэд багачууд, эмэгтэйчүүд гүйлдэж 

	Хүрээд ирсэнд чинь баяр болж байна. 

	Хар нүдэт охид л алга

	Хадамласан бүсгүйн хурим дээр байж

	 

	Санах хүүхнийг чинь хүн авсан шүү! 

	Чамайгаа хүлээж чадсангүй, цаадах чинь 

	Бурхантай байлдаж болохгүйн учраас 

	Бусад хүүхнүүд хаа мундах юм!

	 

	Буцаж ирсэн хүүгээ угтах гэж 

	Буурал эх чинь гараад ирэх шив, 

	Хүүгээ хариас ирэхийг үзсэндээ 

	Хүндээр ёолон ээрэн уйлах шив.

	 

	Тэсгэлгүй мөрөөр чинь тэврэн авч байна, 

	Тэвэрч аваад чи үнсэж байна.

	Уйтгарт яриаг төдийд сонсоно чи. 

	Утга нь ч тод, цөмийг нь ойлгоно чи.

	 

	Эрд гарсан янаг хүүхний чинь

	Эвгүй мэдээ наад талд нь байна,

	Төрсөн эцэг, дүү нарын чинь тухайд бол 

	Түүнээс ч илүү аймшигт мэдээ байна.

	 

	Дуулав уу? Туркчүүд тэднийг чинь алсан шүү 

	Дүү нар чинь, эцэг чинь цөм үхсэн шүү! 

	Зодон тамлаж, тарчилган зовоож

	Зоригт тэднийг чинь шорон дотор алсан шүү!

	 

	Эцэг чинь үхлээ гээд чи минь яах вэ?

	Эцэг болох чи ч гэсэн үүрэгтэй

	Гайгүй чамд бурхан туслуузай!

	Гал голомт чинь цаашаа залгуузай.

	 

	Ингээд яах нь вэ? Боль л доо найз минь 

	Ингэж тэнэглээд юугаа хийх нь вэ?

	Эхнэр, гуйлгачин хоёр л уйлдаг юм.

	Эдгээр баян чинь бурхны хишиг шүү!

	 

	Боль л доо чи минь засаг л мэдүүз!

	Бурхан өршөө гээд ламд нь шивгэнэчих. 

	Бусдынхаа адил аж төрөхийг бод 

	Булт зочдыг ч урин дууд!

	 

	Гуа сайхныг олж хадамла!

	Голтой баян бол зэмдэг ч яадаг юм.

	Яс махны чинь залгамжууд үржинэ

	Ядуусын хөлсийг тэд нартаа шувтар!

	 

	Хүн юм уу? Мал юм уу? гэж өөрийгөө тэд 

	Хөндөж бодохыг ер хүсдэггүй,

	Үүнээ ганцхан амьдрал болгогч

	Ийм л тэнэгүүд чинээлэг суудаг юм!


ДҮҮДЭЭ

	Тоомсоргүй зантай тэнэгүүдийн дунд 

	Томоогүй суугч дүүгээ хайрлана, би 

	Гал дотор сэтгэл минь хөрвөж 

	Гамшиг шархандаа зүрх минь өвчилнө.

	Эх нутгийнхаа захиасыг биелүүлж 

	Энгүй хайраар түүндээ дурланам, би 

	Өөдгүй ихсийн мунхгийг жигшиж

	Өөрийнхөө толгойд гэм таринам, би 

	Баяргүй үймээнт санаа бодолд 

	Багтарсан сэтгэл минь амьдаараа шингэнэ. 

	Энэ том зүрхний минь өвчлөлийг, 

	Энхэрч хэн чинь гараараа илнэ вэ?

	Эрх чөлөө хөгжөөнгүй зүрхийг 

	Илбэн тохинуулах гар ч хаана юм 

	Ард түмнийхээ зовлонгийн чимээгээр 

	Алмайрсан ухаан минь ч буцлан оргилно. 

	Түмэнд минь зэхээстэй авсны нь дээгүүр 

	Түдэлгүй нууцалж нулимсаа унагаана, би 

	Хувь муут харанхуйд ингэж бүслэгдсэн 

	Худлын ертөнцөд баясах юм ч алга

	Дэмий! Сайн санаат уриа дуудлага минь 

	Сайхан хариуг чинь сонсох юм биш. 

	Түмний минь уйлах зовлонгийн дуу ч 

	Төрөлх сэтгэлд чинь буух юм биш

	 


ҮҮЛ

	Хөвчийн маань дээгүүр, Балканы дээгүүр ч 

	Хөглийж бараалсан үүлс бослоо, 

	Ай юу болох нь вэ? Бага бороо юу?

	Аль эсвэл их шуурга уу?

	Цөвүүн цаг боллоо, өвгөн найз аа! 

	Цөхрөнгөө барж анжсаа чирнэ би.

	Биелж унах үр бүртэй

	Биеийн минь хөлс, мөндөр нулимс!

	Уртааш нь хагалсан газраа алхлан 

	Уйтгарлаж юундаа өвөг минь тэнэв? 

	Аль эсвэл хар үүлнээс айв уу?

	Аль эсвэл балчир хүүхэд үхэв үү?

	За тэглээ ч өвгөн минь саяхан 

	Залуу юнак царайтай байдаг сан.

	Авгай Стояноо аялан дуулаад 

	Анжисны хойноос уйлалгүй явдаг сан. 

	Жилийн өмнөхөн, чамайгаа санахад минь 

	Жирвэгэр сахлаа ой дотор имэрч 

	Жинхэнэ аав Баткиасаа дутуугүй 

	Жигдэрсэн залуус юнактайгаа суудаг сан. 

	Саяхан өвөг минь ийм л байж шүү! 

	Санасаар байтал юундаа шаналсан юм! 

	Аль, туг чинь дэрвэхээ байв уу?

	Ариун зүрхний чинь цохилт сулрав уу? 

	Хөсрийн хэрээ гуагласаар байтал 

	Хүү минь чи юугаа шалгаасан юм!

	Явж чи тосгонд минь орвол 

	Яагаад уйлсныг минь аандаа мэднэ. 

	Өргөн олон тосгонд минь цуглахад 

	Өвгөрсөн жанжин би уйлах юм!

	Тэндээ тэд чинь миний гасланг

	Тэнд тайлбар дээр харах гэж цуглах юм! 

	Урт гулзан шургаагийн үзүүрт 

	Учиргүй олон толгойнууд өлгөөстэй!

	Эд чинь цөмөөрөө миний хүүхдүүд 

	Энд хядуулсан хоёр отряд!

	Залуу жанжид нь хаа байна гэвэл 

	Хоёулаа миний хүү, ах дүү хоёр 

	Эцгийн нь баг хэнд нь очихыг 

	Эсэн мэнддээ шийдэж чадсангүй. 

	Дуугүй болцгоосон баг цэрэгт нь 

	Тойрог уул ч уйтан санагдаад 

	Үхэн цавчилдав. Халаг минь хоохой!

	Үхдэл болсон толгойнууд нь тэд л байна. 

	Эмсийн уйлахыг харахгүй сэн гэх юм! 

	Эгших дууг нь сонсохгүй сэн гэх юм! 

	Аянга бурхан намайг ниргэг!

	Арчаагүй хүүрийг минь салхи хийсгэг! 

	Гаслант шургааг модод нь чахарч 

	Гар нь цайвалзан хугарах шиг болох юм 

	Эцэг эхгүй хөл нүцгэн хүүхдийг 

	Энэлэл зовлон тэврэх шиг болох юм 

	Балкан дээр маань үүлс босож 

	Галуу нугас ч ганганан нисэх юм.

	Тун ч эвгүй улирал хямарч 

	Том шуургыг ч бид хүлээх юм

	Бүгдээр тосгон руу аврагдах гэж гүйлээ! 

	«Би ч гэсэн анжиснаасаа салъя!

	Эргээд гэрт минь амар заяа байхгүй 

	Эндээ үхэхэд минь наддаа тусал»


ХҮҮХЭН

	Уулан доорх талбайд

	Удаанаар шувуу гасална. 

	Стоян залуу бүсгүй

	Усанд очихоор яарна.

	Цэцэрлэг дотроос авга эгч нь 

	Цээрлүүлж түүнийг дуудна. 

	«Ухаантай байна уу? Стоян

	Усанд очиход эрт байна. 

	Хадамд минь азнаарай! 

	Хамт хоёулаа очууз.

	Эмээж цочсон авга эгч 

	Эмгэн эх рүү нь гүйлээ! 

	Болохоо байлаа гэцгээж

	Бушуу тагт дээр гарлаа.

	Улаан шийдмүүд гялбалаа 

	Уйлан ээрэн зогслоо.

	Туг далбаа намируулсан 

	Юнакийн отряд үзэгдэнэ. 

	Дайчин хүүд тэврүүлсэн 

	Стояны хормой цайвалзана. 

	Гэрэлт шонхор нь хүүхнээ 

	Гийсэн баяраар угтаж 

	Баярлан цохилох зүрхээрээ 

	Баахан нөхдөө дуудлаа.

	«Хөвгүүд нөхөд минь босоцгоо!

	Хүүхнийu минь та нар харцгаа!

	Уулын шувуу минь энэ байна. 

	Учрахаар наддаа ирж байна» 

	Долгилсон баярт инээдээр

	Догдлон нөхөд нь гүйлдэв. 

	Охины баяртайг мэдмэгц

	Үүл рүү ёслон буудав.

	Урам дүүрэн шуугилдаж 

	Учиргүй баярлан дуулалдав. 

	Хамгийн өмнө хүүхэн маань ч 

	Хайртынхаа гар дээр ойчив.

	Эх нь нүдэндээ нулимстай 

	Эргэж буцан гүйж байна.

	Стоян Дайчин хоёрыг

	Учиргүй муулан харааж байна. 

	Цэнгэлгүй чамайг Дайчинтай 

	Цэцэглэж дулаацахыг чинь үзэхгүй 

	Хар уйтгар гаслангаар

	Хатаж шаналахыг чинь л үзнэ би

	Лай барцдат амьдрал

	Лав чамд ирнэ, хө

	Гэгээгүй хар шорон 

	Гэр нь болно, Дайчинд чинь 

	Гайдук хулгайчтай нийлэв, чи 

	Гайгүй тэр чинь шорлуулна. 

	Өнөө лусынхаа охидтой 

	Өнчирч шүдээ хавирна, чи

	Ахыг нь тэд мэхэлж 

	Албаар гайдук болгосон юм!

	Ахиад бас Стояныг 

	Аваачиж нэрийг нь гутаалаа. 

	Хэрэг шуугиан гарсанд 

	Хэвтээ аав нь ч босож ирлээ.

	Гайхах баярлах зэрэгцэж

	Гараар духаа алгадлаа.

	Хайрт охиноо хүүтэйгээ,

	Хамтад нь Дайчныг үзлээ.

	Саруул нүд нь гялалзаж

	Сахлаа хөдөлгөн хашхирлаа. 

	«Ой хөвч минь, намайгаа 

	Олон жилээр сахисан юм!

	Уулын царсны сүүдэрт

	Учралт нөхдийг минь далдалсан юм. 

	Үр минь болсон та нарыг

	Өстний нүднээс далдална.

	Ургах наран буурахгүй

	Улаан шийдмээ өргөцгөө!

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

